
FIOS-NAIDHEACHD – AIRSON CLEACHDADH SA BHAD

LEUDACHADH AIR SGIOBA BÒRD NA GÀIDHLIG
Tha Bòrd na Gàidhlig a’ cur a-mach sanas airson trì dreuchdan cudromach an t-seachdain seo: dà dhreuchd ùr agus aon dhreuchd eile ri lìonadh.  Tha na cothroman inntinneach sin a’ tachairt fhad ’s a tha Bile na Gàidhlig ag ullachadh airson a dhol tron Phàrlamaid agus am Bòrd ag ullachadh airson a’ chiad Aithisg Bhliadhnail agus Plana Obrachaidh fhoillseachadh.

Bidh a’ chiad neach, Manaidsear Margaidheachd agus PR, na phrìomh bhall den sgioba gnìomha agus ’s e dreuchd ùr a tha ann.  Bidh uallach air an neach-dreuchd airson mothachadh àrdachadh air a’ Bhòrd agus air a’ Ghàidhlig san fharsaingeachd; ’s e cothrom inntinneach a tha an seo do neach cruthachail airson a’ Ghàidhlig adhartachadh agus ro-innleachdan a chruthachadh a tharraingeas daoine chun a’ chànain agus a chultair.  

’S e cùmhnant aon-bhliadhna a tha san dàrna obair a tha gu sònraichte stèidhichte aig Riaghaltas na h-Alba gus cuideachadh a’ cur Bile na Gàidhlig tron Phàrlamaid. ’S e cothrom air leth inntinneach a tha an seo do neach le ùidh ann an dòighean-obrach na Pàrlamaid agus dealbhadh cànain a bhith an sàs ann an leasachadh agus cur an gnìomh Bile na Gàidhlig tro Phàrlamaid na h-Alba agus a’ toirt taic do Bhòrd na Gàidhlig an co-cheangal ri Bile na Gàidhlig.    

’S e prìomh dhreuchd a tha san treas obair, Manaidsear Dealbhadh Cànain, agus bidh uallach air an tagraiche a shoirbhicheas airson Plana Nàiseanta na Gàidhlig agus iomairtean dealbhadh cànain eile a leasachadh a rèir raon-ùghdarrais a’ Bhùird.  Bidh an neach seo a’ gabhail àite An t-Oll. Michelle NicLeòid, a tha a’ fàgail a’ Bhùird gus tòiseachadh mar òraidiche an Oilthigh Obar Dheathain.  

Thuirt Cathraiche a’ Bhùird Donnchadh Fearghastan, ”Tha am Bòrd a’ guidhe gach soirbheachadh le Michelle san dreuchd ùr aice. ’S e àm inntinneach agus dùbhlanach a tha an seo airson leasachadh Gàidhlig, agus tha Bòrd na Gàidhlig air leth toilichte a bhith comasach air an sgioba aige a leudachadh aig an àm seo gus freagairt nan iarrtasan a tha romhainn. Tha sinn buileach toilichte gun urrainn dhuinn cothroman obrach cho inntinneach agus cho tlachdmhor a thairgse do luchd-labhairt Gàidhlig agus tha sinn an dòchas gu faigh sinn mòran fhreagairtean.”  

Airson tuilleadh fiosrachaidh, cuiribh fios gu Ceannard Bòrd na Gàidhlig, Ailean Caimbeul:

Fòn: 01463 723 570

Fòn-làimhe: 07778 476642

Fiosrachadh a bharrachd:

’S e Buidheann Phoblach Neo-roinneil (NDPB) a tha ann am Bòrd na Gàidhlig agus tha am Bòrd air a chur an dreuchd le, agus cunntachail do Mhinistearan na h-Alba. 

Tha am Bòrd ag amas air a bhith ag adhartachadh ‘s a’ comharrachadh na tha a’ Ghàidhlig a’ cur ri beatha chultarail na h-Alba; a bhith a’ toirt taic agus ag adhartachadh cruthachadh chothroman ùra gus Gàidhlig a chleachdadh ann an Alba; gus misneachadh agus taic a thoirt do bhith a’ cleachdadh na Gàidhlig ann an dòigh nas fharsainge anns gach taobh de bheatha na h-Alba; agus gus a’ Ghàidhlig a neartachadh mar chànan teaghlaich agus coimhearsnachd agus mar sin a bhith ag àrdachadh àireamh luchd-labhairt agus luchd-cleachdaidh na Gàidhlig. 

Chaidh Bòrd na Gàidhlig a stèidheachadh ann an 2003 agus tha a bhallrachd mar a leanas.

